
O‘RTA DAROMADLI MAMLAKATLARDA 
INNOVATSION XARAJATLARNING EKSPORT 
DIVERSIFIKATSIYASIGA TA’SIRI
Karimova Xulkar Raxmanali qizi

Annotatsiya: Ushbu maqolada o‘rta daromadli mamlakatlarda innovatsion xarajatlarning eksport 
diversifikatsiyasiga ta’siri panel ma’lumotlar asosida tahlil qilingan. Tadqiqot 2000–2024-yillar oralig‘ida 22 ta 
o‘rta daromadli mamlakatni qamrab olgan bo‘lib, Jahon banki, UNCTAD va Butunjahon intellektual mulk tashkiloti 
ma’lumotlaridan foydalanilgan. Natijalar innovatsion xarajatlar bilan eksport diversifikatsiyasi o‘rtasida ijobiy 
va statistik ahamiyatli bog‘liqlik mavjudligini ko‘rsatdi. Tadqiqot natijalari innovatsion siyosatni takomillashtirish 
bo‘yicha amaliy tavsiyalar ishlab chiqish uchun asos bo‘lib xizmat qiladi.

Kalit so‘zlar: innovatsion xarajatlar, eksport diversifikatsiyasi, panel regressiya, o‘rta daromadli 
mamlakatlar, R&D xarajatlari, Herfindahl–Hirschman indeksi.

Аннотация: в статье на основе панельных данных анализируется влияние инновационных расходов 
на диверсификацию экспорта в странах со средним уровнем дохода. Исследование охватывает 22 страны 
со средним уровнем дохода за период 2000–2024 годов с использованием данных Всемирного банка, 
ЮНКТАД и Всемирной организации интеллектуальной собственности. Результаты показывают наличие 
положительной и статистически значимой связи между инновационными расходами и диверсификацией 
экспорта. Полученные выводы могут служить основой для разработки практических рекомендаций по 
совершенствованию инновационной политики.

Ключевые слова: инновационные расходы, диверсификация экспорта, панельная регрессия, 
страны со средним доходом, расходы на НИОКР, индекс Херфиндаля–Хиршмана.

Abstract: this article examines the impact of innovation expenditure on export diversification in middle-
income countries using panel data. The study covers 22 middle-income countries over the period 2000–2024, 
drawing on data from the World Bank, UNCTAD, and the World Intellectual Property Organization. The 
findings reveal a positive and statistically significant relationship between innovation expenditure, and export 
diversification. These results provide an empirical foundation for formulating policy recommendations aimed at 
strengthening innovation-driven export diversification strategies.

Keywords: innovation expenditure, export diversification, panel regression, middle-income countries, 
R&D expenditure, Herfindahl–Hirschman Index.

K I R I S H
Zamonaviy jahon iqtisodiyotida innovatsiya milliy raqobatbardoshlikning asosiy manbalaridan biriga 

aylangan. Ilmiy-tadqiqot va ishlanmalar (R&D) sohasiga yo‘naltirilgan xarajatlar nafaqat yangi mahsulot va 
texnologiyalarni yaratishga, balki mamlakat iqtisodiyotining tarkibiy jihatdan chuqurlashuviga ham xizmat qiladi.

Eksport diversifikatsiyasi bu mamlakat eksport tarkibining bir yoki bir nechta tovar guruhiga qaram 
bo‘lmasligi, aksincha, keng ko‘lamli mahsulot va bozorlar bo‘yicha taqsimlanishini anglatadi. Ushbu 
jarayon iqtisodiy ahamiyatga ega, chunki tor eksport tarkibiga ega mamlakatlar tashqi bozor konyunkturasi 
o‘zgarishlariga, xomashyo narxlaridagi tebranishlarga va tashqi shoklarga nisbatan yuqori darajada zaif bo‘ladi.

O‘rta daromadli mamlakatlar uchun eksport diversifikatsiyasi masalasi alohida dolzarblik kasb etadi. 
Ushbu guruhga mansub davlatlar, bir tomondan, past daromadli mamlakatlar bosqichini ortda qoldirgan, 
ikkinchi tomondan, yuqori daromadli mamlakatlar darajasiga hali yeta olmagan. Bu holat iqtisodiy adabiyotda 
“o‘rta daromad tuzog‘i” nomi bilan tanilgan. Ko‘plab o‘rta daromadli mamlakatlarning eksport tarkibi hamon 
xomashyo resurslari yoki past texnologiyali mahsulotlarga asoslangan bo‘lib, bu ularning barqaror iqtisodiy 
o‘sishga erishish imkoniyatlarini cheklamoqda. Shu bois, innovatsion xarajatlarning eksport tarkibiga ta’sirini 
o‘rganish nafaqat nazariy, balki amaliy siyosat nuqtayi nazaridan ham muhim ahamiyatga ega.

M A V Z U G A  O I D  A D A B I Y O T L A R  S H A R H I
Innovatsiya va iqtisodiy o‘sish bog‘liqligi nazariy jihatdan Grosman va Helpman [1] hamda Romer [2] 

tomonidan asoslangan. R&D xarajatlari yangi oraliq mahsulotlar va texnologik bilim yaratish orqali ishlab 
chiqarish tarkibini kengaytiradi. Ular ishlab chiqqan mahsulot xilma-xilligiga asoslangan o‘sish modelida R&D 
xarajatlari yangi oraliq mahsulotlar yaratish orqali ishlab chiqarish imkoniyatlarini kengaytirishini, bu esa oxir-
oqibat eksport tarkibining diversifikatsiyalashuviga olib kelishini isbotlagan. Romer o‘zining endogen texnologik 
o‘zgarish modelida bilim va g‘oyalarni raqobatlashmaydigan resurs sifatida ko‘rib chiqadi hamda R&D sektoriga 
yo‘naltirilgan xarajatlarni uzoq muddatli iqtisodiy o‘sishning asosiy dvigateli sifatida talqin qiladi. Ushbu ikki 
nazariya birgalikda innovatsion xarajatlarning nafaqat o‘sish sur’atlariga, balki iqtisodiyot tarkibiga ham ta’sir 
ko‘rsatishini asoslab beradi. Hausman va Rodrik [3], shuningdek, Hausman, Hvang va Rodrik [4] mamlakatning 
eksport tarkibi uning kelajakdagi o‘sish salohiyatini belgilashini ko‘rsatgan. Ularning fikricha, mamlakat qanday 
mahsulotlarni eksport qilishi uning kelajakdagi o‘sish salohiyatini belgilaydi — yuqori “murakkablik” darajasiga 
ega mahsulotlarni eksport qiluvchi davlatlar tezroq rivojlanish tendensiyasiga ega bo‘ladi. Hidalgo va Hausman 
[5] bu g‘oyani “iqtisodiy murakkablik” va “mahsulot maydoni” konsepsiyasi orqali rivojlantirgan. Unga ko‘ra, 
yangi eksport mahsulotlariga o‘tish bevosita innovatsion salohiyatga bog‘liq.

Eksport diversifikatsiyasi va daromad darajasi o‘rtasidagi bog‘liqlikni Kadot, Karrere va Straus-Kan [6] 
U-simon (chiziqsiz) tarzda, Agosin [7] esa rivojlanayotgan mamlakatlar misolida ijobiy va barqaror ekanligini 
ko‘rsatgan. Ya’ni, past daromadli mamlakatlarda daromad o‘sishi bilan diversifikatsiya kuchayadi, biroq yuqori 
daromad darajasiga erishilgach, mamlakatlar qayta ixtisoslashuv bosqichiga o‘tadi. Agosin Lotin Amerikasi va 
Sharqiy Osiyo mamlakatlarini qiyosiy tahlil qilib, eksport diversifikatsiyasining iqtisodiy o‘sishga ijobiy ta’siri 
borligini, ayniqsa rivojlanayotgan mamlakatlarda ushbu bog‘liqlik kuchliroq namoyon bo‘lishini ko‘rsatgan. 
Hesse [8] va Imbs-Vatsiarg [9] diversifikatsiya darajasi past mamlakatlarning tashqi shoklarga zaifligini hamda 
daromad-diversifikatsiya bog‘liqligining bosqichma-bosqich xususiyatini asoslagan. Xalqaro tashkilotlar ham, 
jumladan, Jahon banki [10] va UNCTAD [11] mazkur ko‘rsatkichlar bo‘yicha uzoq muddatli, xalqaro miqyosda 
solishtiriladigan statistik bazalarni yuritadi.

Innovatsiya va eksport tarkibi o‘rtasidagi bog‘liqlik nazariy jihatdan yetarlicha asoslangan, biroq bu 
bog‘liqlikni o‘rta daromadli mamlakatlar bo‘yicha, teskari sabab-oqibat va panel ma’lumotlarga xos statistik 
muammolarni (statsionarlik va kointegratsiya) to‘liq hisobga olgan holda baholovchi empirik tadqiqotlar hamon 
yetarli emas. Mazkur tadqiqot aynan shu bo‘shliqni to‘ldirishga qaratilgan.

T A D Q I Q O T  M E T O D O L O G I YA S I
Tadqiqot 22 ta o‘rta daromadli mamlakatni (Argentina, Armaniston, Braziliya, Vetnam, Hindiston, 

Indoneziya, Kolumbiya, Qozog‘iston, Malayziya, Marokash, Meksika, Misr, O‘zbekiston, Pokiston, Peru, 
Tailand, Tunis, Turkiya, Ukraina, Filippin, Janubiy Afrika va Shri-Lanka) 2000–2024-yillar bo‘yicha, ya’ni mustaqil 
o‘zgaruvchilarning bir yilga lag qilinishi hisobga olingan holda, 2001–2024-yillarni qamrab oladi. Ma’lumotlar 
Jahon banki va UNCTADstat bazalaridan olingan [10; 11]. Barcha nisbat ko‘rinishidagi o‘zgaruvchilar logarifmik 
ko‘rinishga o‘tkazildi (assimetriya va geteroskedastiklikni yumshatish, koeffitsiyentlarni elastiklik shaklida talqin 
qilish uchun). Teskari sabab-oqibat muammosini yumshatish maqsadida barcha mustaqil o‘zgaruvchilar bog‘liq 
o‘zgaruvchiga nisbatan bir yilga kechikish (lag) qilindi. Yakuniy model quyidagicha:

Bunda i — davlat, t — yil, α_i — davlatga xos individual effekt, μ_t — umumiy vaqt effekti, ε_it — xatolik 
hadi. R&D xarajatlari [2; 4] va inson kapitali “mahsulot maydoni” nazariyasiga [4] asosan innovatsion-texnologik 

salohiyatni, YaIM jon boshiga esa Hesse [8] va Imbs-Vatsiargning [9] diversifikatsiya bosqichlari konsepsiyasini 
ifodalaydi. Savdo ochiqligi va xorijiy to‘g‘ridan to‘g‘ri investitsiyaning ta’sir yo‘nalishi nazariy jihatdan noaniq 
bo‘lib, empirik tekshiruv talab qiladi.

Model spetsifikatsiyasini tanlashda VIF (multikollinearlik), Maddala–Vu panel birlik ildiz testi [12] 
(statsionarlik), Kao kointegratsiya testi [13], Pesaran CD testi [14], Hausman, Breusch–Pagan LM va Wooldridge 
testlari qo‘llanildi. Pesaran CD testi natijasiga ko‘ra, davlatlarning xatolik ko‘rsatkichlari bir-biridan mustaqil 
emasligi, ya’ni ularga umumiy iqtisodiy shoklar (masalan, global moliyaviy inqiroz) o‘xshash tarzda ta’sir 
qilishi aniqlandi (CD = 3,661; p = 0,0003). Shu sababli, standart xatolarni bunday bog‘liqlikni hisobga oladigan 
Driscoll–Kraay usuli bilan hisoblash to‘g‘ri deb topildi va yakuniy model sifatida shu usul bilan baholangan Fixed 
Effects modeli tanlandi [15].

T A H L I L  V A  N A T I J A L A R
Yakuniy panel massiv 22 ta davlat bo‘yicha 528 ta davlat-yil kuzatuvini (2001–2024-yillar) o‘z ichiga oladi. 

1-jadvalda o‘zgaruvchilarning tavsifiy statistikasi keltirilgan (1-jadval).

1-jadval. O‘rta daromadli mamlakatlar bo‘yicha tadqiqot o‘zgaruvchilarining tavsifiy statistikasi1

O‘zgaruvchi O‘rtacha St. chet. Min Median Maks

ln(HHI) −1,706 0,458 −2,813 −1,746 −0,419

ln(R&D)_t-1 −1,044 0,785 −3,046 −0,980 0,352

ln(GDP p.c.)_t-1 8,299 0,682 6,629 8,256 9,611

ln(Trade open.)_t-1 4,099 0,506 3,066 4,048 5,396

ln(Human capital)_t-1 3,428 0,676 0,865 3,501 4,849

IHS(FDI)_t-1 1,531 0,671 −1,739 – 3,261

Jadval natijalariga ko‘ra, R&D xarajatlari ko‘p bo‘lgan davlatlarda eksport tarkibi odatda kamroq 
konsentratsiyalashgan, ya’ni ko‘proq xilma-xil bo‘lgan (r = −0,507). Bu natija nazariy kutilmalarga to‘liq mos 
keladi. Modeldagi izohlovchi o‘zgaruvchilar bir-biriga bog‘liq emasligi tekshirilib, tasdiqlandi (barcha VIF < 
1,9). Demak, har bir o‘zgaruvchining ta’sirini alohida aniq baholash mumkin. Vaqt qatorlarining barqarorligini 
tekshirish natijasida asosiy ko‘rsatkichlar darajada emas, balki yillik o‘zgarishlarida barqaror ekanligi aniqlandi. 
Bundan tashqari, davlatlarning xatolik ko‘rsatkichlari bir-biridan mustaqil emasligi aniqlandi (CD = 3,661; p = 
0,0003). Shu sababli standart xatolarni Driscoll–Kraay usuli bilan hisoblash to‘g‘ri deb topildi (1-rasm).

1-rasm. R&D xarajatlari va ln(HHI) o‘rtasidagi bog‘liqlik2

1	  Manba: Muallif tomonidan World Bank WDI va UNCTADstat ma’lumotlari asosida Python dasturlash tilida hisoblab chiqilgan.
2	  Manba: Muallif tomonidan Python dasturlash tilida tuzilgan.

Quyidagi jadvalda pooled OLS va yakuniy model (FE, Driscoll-Kraay SE) natijalari keltirilgan (2-jadval).

2-jadval. Eksport konsentratsiyasiga ta’sir etuvchi omillarning 
panel regressiya natijalari (Pooled OLS va Fixed Effects modeli)3

O‘zgaruvchi Pooled OLS FE (Driscoll-Kraay)

ln(R&D)_t-1 -0,297*** (0,087) -0,040*** (0,015)

ln(GDP p.c.)_t-1 0,016 (0,109) -0,269*** (0,073)

ln(Trade open.)_t-1 -0,053 (0,125) 0,077* (0,042)

ln(Human capital)_t-1 -0,031 (0,072) -0,055* (0,032)

IHS(FDI)_t-1 0,180** (0,076) 0,020 (0,013)

Konstanta -2,102* (1,113) 0,326 (0,667)

Kuzatuvlar / Davlatlar 528 / 22 528 / 22

Entity / Time effekt Yo‘q Ha / Ha

Yakuniy modelda R&D xarajatlarining koeffitsiyenti manfiy va yuqori ahamiyatli (β₁ = −0,040; p = 0,0067): 
R&D xarajatlari 10 foizga oshganda HHI o‘rtacha 0,40 foizga kamayadi, ya’ni eksport diversifikatsiyasi shu 
miqdorda oshadi. YaIM jon boshiga koeffitsiyenti ham kuchli manfiy va ahamiyatli (β₂ = −0,269; p = 0,0003). 
Savdo ochiqligi va inson kapitali 10 foiz darajasida chegaraviy ahamiyatga ega. IHS(FDI), ya’ni xorijiy to‘g‘ridan 
to‘g‘ri investitsiya, yakuniy modelda ahamiyatsiz (p = 0,137), biroq pooled OLSda kuchli musbat va ahamiyatli 
(β = 0,180; p = 0,017). Bu XTTI oqimlarining davlatlar kesimida diversifikatsiyalovchi emas, balki ko‘pincha 
konsentratsiyalashtiruvchi ta’sirga ega ekanligini, ya’ni resurslarga yo‘naltirilgan investitsiyalar ustunligini 
ko‘rsatadi. 2-rasmda yakuniy model koeffitsiyentlari va ularning ishonch oralig‘i tasvirlangan (2-rasm).

2-rasm. Yakuniy model koeffitsiyentlari4

R&D xarajatlari va eksport konsentratsiyasi o‘rtasidagi manfiy, yuqori ahamiyatli bog‘liqlik Grossman–
Helpman va Romer nazariyasini [1; 2], shuningdek, Hausman–Hvang–Rodrikning texnologik murakkablik 
konsepsiyasini [4] tasdiqlaydi. YaIM jon boshiga ta’sirining kuchli manfiyligi Hesse [8] va Imbs–Vatsiargning [9] 
daromad-diversifikatsiya nazariyasiga mos keladi.

3	  Manba: Muallif tomonidan World Bank WDI va UNCTADstat ma’lumotlari asosida Python dasturlash tilida hisoblab chiqilgan.
4	  Manba: Muallif tomonidan Python dasturlash tilida tuzilgan.

Tadqiqotning muhim topilmasi bu XTTIning ikki xil ta’siri: pooled OLS modelida konsentratsiya bilan ijobiy, 
yakuniy FE modelida esa ahamiyatsiz. Bu farq XTTI turiga (texnologik spillover yoki resurs qidiruvchi) bog‘liq 
bo‘lib, o‘rganilgan davlatlar guruhida (masalan, Qozog‘iston, Peru) resurslarga yo‘naltirilgan oqimlar ustunligidan 
dalolat beradi. Natijalarning besh bosqichli diagnostik tahlili (statsionarlik, kointegratsiya, ko‘ndalang kesim 
bog‘liqligi va model tanlash testlari) asosida shakllantirilganligi ularning ishonchliligini nisbatan sezilarli darajada 
oshiradi.

Savdo ochiqligi va inson kapitalining faqat chegaraviy ahamiyatli chiqishi ham izoh talab qiladi. Bu ikki 
omilning eksport diversifikatsiyasiga ta’siri, ehtimol, to‘g‘ridan to‘g‘ri emas, balki institutsional sifat yoki ta’lim 
sifati kabi vositachi omillar orqali namoyon bo‘ladi. Bunday chiziqsiz yoki bilvosita bog‘liqliklarni chuqurroq 
o‘rganish kelgusi tadqiqotlar uchun istiqbolli yo‘nalish bo‘lib qolmoqda.

X U L O S A  V A  T A K L I F L A R
O‘tkazilgan tahlil quyidagi xulosalarni beradi. Birinchidan, R&D xarajatlari eksport diversifikatsiyasiga 

statistik jihatdan yuqori ahamiyatli ijobiy ta’sir ko‘rsatadi. Shuningdek, YaIM jon boshiga eng barqaror ijobiy omil 
hisoblanadi. XTTIning ta’siri esa uning turiga bog‘liq, ya’ni resurslarga yo‘naltirilgan oqimlar diversifikatsiyani 
emas, balki konsentratsiyani kuchaytirishi mumkin.

Innovatsion siyosat va R&D xarajatlari. R&D xarajatlarini soliq imtiyozlari va davlat-xususiy sheriklik orqali 
rag‘batlantirish, YaIMga nisbatini OECD o‘rtacha darajasiga (2–2,5 %) yaqinlashtirish zarur.

Eksport tarkibini murakkablashtirish. Yuqori qo‘shilgan qiymatga ega tarmoqlarni qo‘llab-quvvatlash va 
yangi eksport bozorlarini qidirish orqali eksport tarkibini kengaytirish lozim.

XTTI sifatini tanlash. Investitsiya siyosatini resurslarga emas, balki texnologik bilim tarqalishini 
ta’minlaydigan, eksportga yo‘naltirilgan xorijiy to‘g‘ridan to‘g‘ri investitsiya turlariga qaratish zarur.

Institutsional muhit va inson kapitali. Mulkiy va intellektual mulk huquqlarini mustahkamlash hamda oliy 
ta’lim sifatini oshirish innovatsion salohiyatni kuchaytirishning zaruriy sharti hisoblanadi.

Monitoring va baholash. Innovatsion siyosat samaradorligini muntazam baholash uchun eksport 
diversifikatsiyasi va R&D ko‘rsatkichlari bo‘yicha milliy statistik monitoring tizimini yuritish, natijalarni davriy 
ravishda xalqaro tajriba bilan qiyoslab borish tavsiya etiladi.

Xulosa qilib aytganda, o‘rta daromadli mamlakatlarning barqaror o‘sishga erishishi ko‘p jihatdan innovatsion 
salohiyatni oshirish va shu asosda eksport tarkibini diversifikatsiyalash qobiliyatiga bog‘liq.

